
DAVLAT BYUDJETI XARAJATLARINING 
OPTIMAL DARAJASINI ANIQLASH VA 
SAMARADORLIGINI BAHOLASHNING 
NAZARIY-METODOLOGIK ASOSLARI
Allakuliyev Akmal Baltayevich 

Annotatsiya. Maqolada davlat byudjeti xarajatlarining iqtisodiy oʻsishga taʼsirini tushuntiruvchi 
nazariy yondashuvlar tizimlashtirilgan hamda xarajatlarning optimal darajasini aniqlash va samaradorligini 
baholashning metodologik asoslari yoritilgan. Vagner qonuni, keynscha yondashuv, endogen oʻsish modellari 
va Armey egri chizigʻi konsepsiyalari qiyosiy tahlil qilingan. Xarajatlar bilan oʻsish oʻrtasidagi nochiziqli 
bogʻliqlikni baholashda kvadratik model (spetsifikatsiya) va boʻsagʻaviy regressiya usullarining qoʻllanilish 
shartlari asoslangan, xarajatlar samaradorligini baholashning kirim-chiqim yondashuviga tayanuvchi uslubiy 
vositalari ochib berilgan. Tadqiqot natijasida budjet siyosatining ustuvor yoʻnalishini xarajatlar hajmini 
kengaytirishdan ularning ijtimoiy-iqtisodiy qaytimini oshirishga oʻtkazish boʻyicha bosqichma-bosqich algoritm 
taklif etilgan.

Kalit soʻzlar: davlat byudjeti xarajatlari, iqtisodiy oʻsish, Armey egri chizigʻi, boʻsagʻaviy regressiya, 
xarajatlar samaradorligi, fiskal barqarorlik, xarajat qoidalari, xarajatlar taqrizi.

Abstract. The article systematizes theoretical approaches explaining the impact of government budget 
expenditures on economic growth and examines the methodological foundations for determining their optimal 
level and assessing their efficiency. Wagner’s Law, the Keynesian approach, endogenous growth models, 
and the Armey Curve concept are comparatively analyzed. The conditions for applying quadratic model 
specifications and threshold regression methods to assess the nonlinear relationship between government 
expenditures and economic growth are substantiated, and methodological tools for evaluating expenditure 
efficiency based on the input–output approach are presented. Based on the findings, a step-by-step algorithm 
is proposed for shifting the priority of budget policy from increasing expenditure volumes to improving their 
socioeconomic returns.

Keywords: government budget expenditures, economic growth, Armey Curve, threshold regression, 
expenditure efficiency, fiscal sustainability, expenditure rules, spending reviews.

Аннотация. В статье систематизированы теоретические подходы, объясняющие влияние 
расходов государственного бюджета на экономический рост, а также рассмотрены методологические 
основы определения их оптимального уровня и оценки эффективности. Проведён сравнительный 
анализ закона Вагнера, кейнсианского подхода, моделей эндогенного роста и концепции кривой Арми. 
Обоснованы условия применения квадратичной спецификации модели и методов пороговой регрессии 
для оценки нелинейной зависимости между государственными расходами и экономическим ростом, а 
также раскрыты методологические инструменты оценки эффективности расходов на основе подхода 
«затраты – результаты». По результатам исследования предложен поэтапный алгоритм переориентации 
приоритетов бюджетной политики с увеличения объёмов расходов на повышение их социально-
экономической отдачи.

Ключевые слова: расходы государственного бюджета, экономический рост, кривая Арми, пороговая 
регрессия, эффективность расходов, фискальная устойчивость, бюджетные правила расходов, обзоры 
расходов.

K I R I S H
Davlat moliyasi nazariyasida uzoq yillar davomida asosiy eʼtibor byudjet xarajatlarining hajmiga, yaʼni 

davlat iqtisodiyotda qanchalik katta oʻrin tutishi lozimligi masalasiga qaratilib keldi. Biroq soʻnggi oʻn yilliklarda 
rivojlangan va rivojlanayotgan mamlakatlarning amaliyoti shuni koʻrsatmoqdaki, xarajatlar hajmining oʻsishi 
oʻz-oʻzidan ijtimoiy farovonlikning oshishini kafolatlamaydi. Bir xil miqdordagi mablagʻ turli mamlakatlarda, 
shuningdek, bitta mamlakatning turli sohalarida sezilarli darajada farqlanuvchi natijalar berishi mumkin. Shu 
bois zamonaviy fiskal siyosat oldida turgan markaziy savol «qancha sarflash kerak»dan «qanday sarflash 
kerak»ga tomon siljimoqda.

Mazkur siljish nazariy jihatdan ikkita oʻzaro bogʻliq muammoni hal etishni talab qiladi. Birinchisi – 
davlat xarajatlarining iqtisodiy oʻsish nuqtai nazaridan maqbul hisoblanadigan darajasini, yaʼni optimal hajm 
chegaralarini ilmiy asoslash. Ikkinchisi – ayni shu chegaralar doirasida har bir sarflangan soʻmning qaytimini, 
yaʼni xarajatlar samaradorligini oʻlchash va oshirish mexanizmlarini yaratish.

Ushbu maqolaning maqsadi davlat byudjeti xarajatlarining optimal darajasini aniqlash va samaradorligini 
baholashga doir nazariy qarashlarni tizimlashtirish hamda ularni yagona uslubiy algoritmga birlashtirish 
yoʻllarini asoslashdan iborat. Bunda tadqiqot predmeti sifatida xarajatlar hajmi, tarkibi va natijadorligi oʻrtasidagi 
bogʻliqlikni ifodalovchi nazariy-metodologik munosabatlar olingan. Maqolada muayyan mamlakat maʼlumotlari 
asosidagi empirik hisob-kitoblar emas, balki ana shunday hisob-kitoblarni toʻgʻri tashkil etishga xizmat qiluvchi 
uslubiy asoslar markaziy oʻrinda turadi.

M A V Z U G A  O I D  A D A B I Y O T L A R  S H A R H I
Davlat xarajatlari va iqtisodiy rivojlanish oʻrtasidagi bogʻliqlik haqidagi ilk tizimli qarashlar A. Vagner 

nomi bilan bogʻliq. Uning «davlat faoliyati kengayishi qonuni»ga koʻra, sanoatlashuv va daromadlar oʻsishi 
bilan jamiyatning davlat xizmatlariga boʻlgan ehtiyoji daromadlarga nisbatan tezroq oʻsadi, natijada davlat 
xarajatlarining yalpi ichki mahsulot (YaIM)dagi ulushi uzoq muddatda ortib boradi [14]. Vagner yondashuvida 
sababiyat iqtisodiyotdan davlatga qarab yoʻnalgan, yaʼni oʻsish xarajatlarni kengaytiradi.

J. M. Keyns va uning izdoshlari sababiyatni teskari yoʻnalishda talqin etdilar. Ularning fikricha, davlat 
xarajatlari yalpi talabning tarkibiy qismi sifatida ishlab chiqarish va bandlikni ragʻbatlantiradi, ayniqsa iqtisodiy 
pasayish davrlarida fiskal kengayish multiplikativ samara beradi [9]. Mazkur yondashuv xarajatlarning iqtisodiy 
oʻsishga ijobiy taʼsirini asoslashga xizmat qilgan boʻlib, qoʻshimcha xarajatlarning chegaraviy samaradorligi 
masalasi keyingi nazariy tadqiqotlarda yanada kengroq yoritilgan.

Nochiziqli bogʻliqlik gʻoyasi endogen oʻsish nazariyasi doirasida rivojlantirildi. R. Barro davlat 
xizmatlarini ishlab chiqarish funksiyasiga kiritib, xarajatlarning unumli va unumsiz turlarini farqladi 
hamda davlat hajmi oʻsgan sari uning chegaraviy nafliligi pasayib borishini koʻrsatdi [5]. Ushbu gʻoyaning 
ommalashgan grafik ifodasi R. K. Armey tomonidan taklif etilgan teskari U shaklidagi egri chiziqdir. Unga 
koʻra, davlat sektorining iqtisodiyotdagi ulushi juda past boʻlganda (mulk huquqlarini himoya qilish va 
jamoat xizmatlarini taʼminlash imkoniyatlari cheklanganda) hamda haddan tashqari yuqori boʻlganda 
(soliq yukining ortishi va xarajatlar samaradorligining pasayishi xususiy sektor faolligini cheklashi mumkin 
boʻlgan sharoitda) iqtisodiy oʻsish surʼatlari nisbatan past boʻlishi mumkin [4]. G. Skalli optimal nuqtani 
ekonometrik baholashning amaliy usulini taklif etdi [12], R. Ram esa davlat hajmining oʻsishga taʼsirini 
baholashning yagona tahliliy doirasini ishlab chiqdi [10], keyinchalik bu yondashuv kengroq mamlakatlar 
guruhi maʼlumotlarida rivojlantirildi [6].

Keyingi tadqiqotlar eʼtiborni hajmdan sifatga koʻchirdi. A. Afonso, L. Shuknext va V. Tanzi davlat sektori 
faoliyati va samaradorligining xalqaro qiyosiy indikatorlarini ishlab chiqib, bir xil natijaga turlicha xarajat 
darajalarida erishish mumkinligini empirik tahlil asosida koʻrsatdilar [3]. S. Gupta va hammualliflar past 
daromadli mamlakatlar misolida xarajatlar tarkibi, xususan joriy va kapital xarajatlar nisbati oʻsishga jiddiy taʼsir 
koʻrsatishini aniqladilar [7]. V. Tanzi va L. Shuknextning XX asr tajribasiga bagʻishlangan fundamental tadqiqoti 
esa davlat hajmi muayyan darajaga yetgandan soʻng ijtimoiy koʻrsatkichlarning yaxshilanish surʼati sezilarli 
darajada pasayishi mumkinligini koʻrsatdi [13].

Yuqorida bayon etilgan nochiziqli bogʻliqlikning umumiy koʻrinishi 1-rasmda sxematik tarzda aks 
ettirilgan.

1-rasm. Davlat xarajatlari va iqtisodiy oʻsish oʻrtasidagi nochiziqli bogʻliqlik (Armey egri chizigʻi)1

Qiyoslanayotgan nazariy yondashuvlarning asosiy belgilari 1-jadvalda umumlashtirilgan.

1-jadval
Davlat xarajatlari va iqtisodiy oʻsish oʻrtasidagi bogʻliqlikka doir asosiy nazariy yondashuvlar2

Yondashuv Sababiyat yoʻnalishi Asosiy xulosa

Vagner qonuni Iqtisodiy oʻsish → xarajatlar Daromadlar oʻsishi bilan davlat xarajatlarining YaIMdagi 
ulushi uzoq muddatda ortib boradi

Keynscha yondashuv Xarajatlar → iqtisodiy oʻsish Fiskal kengayish yalpi talab orqali ishlab chiqarish va 
bandlikni ragʻbatlantiradi

Endogen oʻsish modellari Ikki tomonlama Unumli xarajatlar oʻsishni qoʻllab-quvvatlaydi, biroq davlat 
hajmi oshgan sari chegaraviy nafl ilik pasayadi

Armey egri chizigʻi Nochiziqli bogʻliqlik Xarajatlarning juda past va juda yuqori darajalarida oʻsish 
sust, optimal daraja oraliqda joylashadi

Metodologik jihatdan nochiziqli bogʻliqliklarni baholashda B. Xansenning boʻsagʻaviy regressiya 
usuli muhim oʻrin tutadi, chunki u boʻsagʻa qiymatini tadqiqotchi tomonidan oldindan belgilash oʻrniga 
maʼlumotlarning oʻzidan aniqlash imkonini beradi [8]. Xarajatlar samaradorligini amaliy boshqaruv vositasiga 
aylantirish borasida esa M. Robinson umumlashtirgan xarajatlar taqrizi (spending review) amaliyoti alohida 
ahamiyat kasb etadi [11].

Adabiyotlar tahlili shuni koʻrsatadiki, optimal hajm va samaradorlik masalalari keng nazariy asosga ega 
boʻlsa-da, ularni oʻtish iqtisodiyoti sharoitida yagona uslubiy algoritmga birlashtirish boʻyicha qoʻshimcha 
metodologik tadqiqotlarga ehtiyoj mavjud. Aynan shu boʻshliq mazkur maqolaning tadqiqot yoʻnalishini 
belgilaydi.

T A D Q I Q O T  M E T O D O L O G I YA S I
Tadqiqotda ilmiy abstraksiya, qiyosiy tahlil va tizimli yondashuvdan foydalanilib, ekonometrik modellashtirish 

usullarining uslubiy imkoniyatlari oʻzaro solishtirilgan. Xarajatlarning optimal darajasini aniqlashga doir uslubiy 
vositalar ikki guruhga ajratib oʻrganildi.

Birinchi guruh – parametrik yondashuv boʻlib, uning asosida kvadratik spetsifi katsiya yotadi. Iqtisodiy oʻsish 
surʼati (y) davlat xarajatlarining YaIMdagi ulushi (g) va uning kvadratiga bogʻlanadi:

y = α + β₁g + β₂g² + γX + ε,          (1)

1  Manba: [4] asosida muallif ishlanmasi.
2  Manba: [4; 5; 9; 14] asosida muallif tomonidan tuzilgan.

bu yerda X – nazorat oʻzgaruvchilari vektori (investitsiyalar normasi, iqtisodiyotning ochiqligi, inson kapitali 
va boshqalar), ε – tasodifiy xato. Teskari U shaklidagi bogʻliqlik β₁ > 0 va β₂ < 0 shartlari bajarilganda tasdiqlanadi, 
optimal daraja esa g* = –β₁/2β₂ ifodasi orqali topiladi.

Ikkinchi guruh – boʻsagʻaviy regressiya usuli boʻlib, unda bogʻliqlik rejimlarga ajratiladi:

y = α₁ + β₁g + γ₁X + ε,  agar g ≤ τ;   y = α₂ + β₂g + γ₂X + ε,  agar g > τ,          (2)

Bu yerda τ – boʻsagʻa qiymati boʻlib, u qoldiqlar kvadratlari yigʻindisini minimallashtirish orqali baholanadi, 
boʻsagʻa samarasining statistik ahamiyatliligi esa bootstrap testi yordamida tekshiriladi [8].

Har ikki yondashuvda ham endogenlik muammosini hisobga olish metodologik talab hisoblanadi, chunki 
xarajatlar oʻsishga taʼsir qilishi bilan birga oʻsishning oʻzi ham xarajatlar darajasini belgilaydi. Bu muammoni 
yumshatish uchun tushuntiruvchi oʻzgaruvchilarning oldingi davr qiymatlaridan (laglar) yoki instrumental 
oʻzgaruvchilar usulidan foydalanish maqsadga muvofiq.

Xarajatlar samaradorligini baholashda kirim-chiqim yondashuvi asos qilib olindi. Unga koʻra, samaradorlik 
erishilgan natijaning sarflangan resurslarga nisbati orqali oʻlchanadi. Xalqaro amaliyotda bu borada davlat 
sektori faoliyati koʻrsatkichi va davlat sektori samaradorligi koʻrsatkichidan iborat juftlik [3] hamda maʼlumotlarni 
qamrab olish tahlili (Data Envelopment Analysis, DEA) kabi nochiziqli dasturlash usullari qoʻllaniladi. DEA usulida 
har bir baholanayotgan birlik uchun eng yaxshi amaliyot chegarasi quriladi va birlikning ana shu chegaradan 
uzoqligi uning samarasizlik darajasini koʻrsatadi.

Ikki asosiy ekonometrik yondashuvning afzalliklari va cheklovlari 2-jadvalda jamlangan.
2-jadval

Optimal darajani baholashning ekonometrik usullari qiyosi3

Mezon Kvadratik spetsifikatsiya Boʻsagʻaviy regressiya

Funksional shakl Oldindan qatʼiy belgilanadi Maʼlumotlardan kelib chiqib aniqlanadi

Natijani ifodalash Yagona optimal nuqta Baholangan boʻsagʻa qiymati va uning 
ishonch oraligʻi

Statistik tekshiruv Koeffitsiyentlar ahamiyatliligi testlari Boʻsagʻa samarasi uchun bootstrap testi

Afzalligi Soddaligi va oson talqin qilinishi Egiluvchanligi va turli rejimlarni baholash 
imkoniyati

Cheklovi Shakl notoʻgʻri tanlansa, baho siljiydi Katta hajmdagi maʼlumot talab qiladi

T A H L I L  V A  N A T I J A L A R
Nazariy yondashuvlarni qiyosiy umumlashtirish uch muhim metodologik xulosaga olib keladi. Birinchidan, 

davlat xarajatlarining optimal darajasi universal konstanta emas. U mamlakatning rivojlanish bosqichi, 
institutlar sifati, xarajatlar tarkibi va soliq tizimining xususiyatlariga bogʻliq holda oʻzgaradi. Shu sababli 
empirik tadqiqotlarda aniqlangan optimal qiymatlarni bir mamlakatdan boshqasiga milliy xususiyatlarni 
hisobga olmasdan tatbiq etish metodologik jihatdan asosli natija bermasligi mumkin. Metodologik jihatdan 
toʻgʻri yoʻl – har bir mamlakat uchun optimal darajani milliy maʼlumotlar asosida, maqbul oraliq koʻrinishida 
baholash va uni davriy ravishda qayta koʻrib chiqishdir.

Ikkinchidan, optimal daraja tushunchasining oʻzi statik emas, balki dinamik talqinni taqozo etadi. Institutlar 
sifati yaxshilangan, xarajatlarning dasturiy tasnifi joriy etilgan va natijadorlik monitoringi yoʻlga qoʻyilgan 
sharoitda egri chiziqning oʻzi yuqoriga siljiydi, yaʼni ayni bir xarajat darajasi kattaroq oʻsish bilan muvofiq keladi. 
Demak, xarajatlar samaradorligini oshirish davlat xarajatlarining iqtisodiy jihatdan maqbul hajmini kengaytirish 
imkoniyatlarini shakllantiruvchi muhim omillardan biri hisoblanadi.

Uchinchidan, aniqlangan optimal darajani fiskal siyosatning amaliy qoidalariga integratsiyalash nazariy 
baholash natijalaridan davlat moliyasini boshqarish jarayonida samarali foydalanish imkonini beradi. Buning 
xalqaro tan olingan vositasi xarajatlarning YaIMdagi ulushiga yoki oʻsish surʼatiga cheklov oʻrnatuvchi xarajat 
qoidalaridir.

Yuqoridagi xulosalar asosida maqolada davlat byudjeti xarajatlari siyosatining ustuvorligini hajmdan 
samaradorlikka koʻchirishning olti bosqichli uslubiy algoritmi taklif etiladi.

Birinchi bosqichda baholash qamrovi belgilanadi. Tahlil faqat respublika byudjeti bilan cheklanmasdan, 
byudjet qonunchiligida belgilangan tartibda byudjetdan tashqari jamgʻarmalar va mahalliy byudjetlarni 

3	  Manba: [8; 12] asosida muallif tomonidan tuzilgan.

qamrab oluvchi konsolidatsiyalashgan koʻrsatkichlar asosida olib borilishi lozim [1], chunki bu davlat byudjeti 
xarajatlarining umumiy qamrovini yanada toʻliq va aniq baholash imkonini beradi.

Ikkinchi bosqichda xarajatlar bilan oʻsish oʻrtasidagi bogʻliqlik (1) koʻrinishidagi kvadratik spetsifikatsiya 
yordamida baholanadi va nochiziqlilik gipotezasi tekshiriladi. Uchinchi bosqichda olingan natijaning barqarorligi 
(2) koʻrinishidagi boʻsagʻaviy model orqali qayta tekshiriladi. Ikki usul natijalarining yaqinligi bahoning 
ishonchliligini oshiradi.

Toʻrtinchi bosqichda optimal darajani baholashdagi statistik noaniqlik hisobga olinib, fiskal siyosat uchun 
maqbul oraliq asoslanadi. Maqbul oraliq yondashuvi fiskal siyosatning moslashuvchanligini taʼminlashga xizmat 
qiladi hamda iqtisodiy sharoit oʻzgarganda avtomatik barqarorlashtirgichlar faoliyatini saqlab qolish imkonini 
beradi.

Beshinchi bosqichda maqbul oraliq oʻrta muddatli byudjet doirasiga xarajat qoidasi koʻrinishida kiritiladi. 
Bunday yoʻnalish davlat moliyasini boshqarishni takomillashtirishga doir oʻrta muddatli strategik hujjatlarda 
ham oʻz ifodasini topmoqda [2]. Bunda xarajatlarning yuqori chegarasi maqbul oraliqning yuqori chegarasidan 
oshmasligi, qoʻshimcha daromadlar esa avtomatik ravishda yangi xarajatlarga emas, balki taqchillikni 
kamaytirishga yoki zaxiralarga yoʻnaltirilishi belgilab qoʻyiladi.

Oltinchi bosqichda maqbul oraliq doirasidagi mablagʻlarning ichki taqsimoti samaradorlik mezonlari 
asosida takomillashtiriladi. Buning asosiy vositasi davriy xarajatlar taqrizi boʻlib, u har bir yirik xarajat dasturini 
uchta masala boʻyicha qayta koʻrib chiqadi: dasturning belgilangan maqsadlarga erishish darajasi, uni kamroq 
resurs sarflagan holda amalga oshirish imkoniyatlari hamda davlat tomonidan moliyalashtirishning maqsadga 
muvofiqligi [11]. Taqriz natijasida boʻshatilgan mablagʻlar yuqori qaytimli yoʻnalishlarga qayta taqsimlanadi.

Taklif etilgan algoritmning ilmiy yangiligi shundaki, u optimal hajmni aniqlashning ekonometrik vositalarini 
samaradorlikni oshirishning institutsional mexanizmlari bilan yagona ketma-ketlikka bogʻlaydi. Natijada byudjet 
siyosati uchun amaliy ahamiyatga ega boʻlgan mantiq shakllanadi, yaʼni avval davlatning iqtisodiy jihatdan 
maqbul hajmi aniqlanadi, soʻngra ana shu hajm doirasida har bir yoʻnalishning natijadorligi uzluksiz baholanib, 
resurslar samarali yoʻnalishlarga qayta yoʻnaltiriladi.

X U L O S A  V A  T A K L I F L A R
Davlat byudjeti xarajatlarining iqtisodiy oʻsishga taʼsiri haqidagi nazariy qarashlar evolyutsiyasi hajm 

markazidagi yondashuvdan samaradorlik markazidagi yondashuvga tomon izchil harakatni namoyon etadi. 
Vagner va Keyns anʼanalari xarajatlarning oʻsishini asoslab bergan boʻlsa, endogen oʻsish nazariyasi va Armey 
egri chizigʻi konsepsiyasi bu oʻsishning iqtisodiy jihatdan maqbul chegarasi mavjudligini koʻrsatdi.

Metodologik nuqtai nazardan optimal darajani aniqlashda kvadratik spetsifikatsiya va boʻsagʻaviy regressiya 
usullarini birgalikda qoʻllash, natijani esa nuqta emas, balki maqbul oraliq koʻrinishida rasmiylashtirish maqsadga 
muvofiq. Bunday oraliq xarajat qoidasi orqali oʻrta muddatli byudjet doirasiga kiritilganda nazariy baho amaliy 
boshqaruv vositasiga aylanadi.

Xarajatlar hajmi maqbul oraliqqa yaqinlashgan sharoitda byudjet siyosatining ustuvor vazifasi xarajatlarni 
miqdoriy kengaytirishdan ularning ijtimoiy-iqtisodiy qaytimini oshirishga koʻchishi lozim. Buning institutsional 
tayanchi xarajatlarni davriy qayta koʻrib chiqish mexanizmi boʻlib, u natijadorligi nisbatan past dasturlardan 
optimallashtirish hisobiga boʻshagan resurslarni yuqori samaradorlikka ega yoʻnalishlarga qayta taqsimlash 
imkonini beradi. Maqolada taklif etilgan olti bosqichli algoritm ana shu oʻtishni tizimli va ilmiy asoslangan tarzda 
amalga oshirishga xizmat qiladi.

F O Y D A L A N I L G A N  A D A B I Y O T L A R  R O ‘ Y X A T I
1.	 O‘zbekiston Respublikasining Budjet kodeksi: O‘zbekiston Respublikasining 2013-yil 26-dekabrdagi 

O‘RQ-360-son Qonuni bilan tasdiqlangan // Qonunchilik ma’lumotlari milliy bazasi. – URL: https://lex.uz/
docs/-2304138.

2.	 O‘zbekiston Respublikasi Vazirlar Mahkamasining 2025-yil 8-apreldagi 210-son “2025–2030-yillarda davlat 
moliyasini boshqarish tizimini takomillashtirish strategiyasini tasdiqlash to‘g‘risida”gi qarori // Qonunchilik 
ma’lumotlari milliy bazasi. – URL: https://lex.uz/docs/-7469803.

3.	 Afonso A., Schuknecht L., Tanzi V. Public Sector Efficiency: An International Comparison // Public Choice. 
– 2005. – Vol. 123, № 3–4. – P. 321–347.

4.	 Armey R. K. The Freedom Revolution. – Washington, D.C.: Regnery Publishing, 1995. – 318 p.
5.	 Barro R. J. Government Spending in a Simple Model of Endogenous Growth // Journal of Political Economy. 

– 1990. – Vol. 98, № 5, Part 2. – P. S103–S125.
6.	 Chobanov D., Mladenova A. What Is the Optimum Size of Government? – Sofia: Institute for Market 

Economics, 2009. – 47 p.



IQ
T

IS
O

D
IY

O
T

Э
К
О
Н
О
М
И
К
А

E
C

O
N

O
M

Y

YA S H I L  I Q T I S O D I Y O T  VA  TA R A Q Q I Y O T

https://yashil-iqtisodiyot-taraqqiyot.uz 925

2026-yil, iyul. 7-son, II-qism

7.	 Gupta S., Clements B., Baldacci E., Mulas-Granados C. Fiscal Policy, Expenditure Composition, and 
Growth in Low-Income Countries // Journal of International Money and Finance. – 2005. – Vol. 24, № 3. – 
P. 441–463.

8.	 Hansen B. E. Threshold Effects in Non-Dynamic Panels: Estimation, Testing, and Inference // Journal of 
Econometrics. – 1999. – Vol. 93, № 2. – P. 345–368.

9.	 Keynes J. M. The General Theory of Employment, Interest and Money. – London: Macmillan, 1936. – 403 
p.

10.	 Ram R. Government Size and Economic Growth: A New Framework and Some Evidence from Cross-
Section and Time-Series Data // American Economic Review. – 1986. – Vol. 76, № 1. – P. 191–203.

11.	 Robinson M. Spending Reviews // OECD Journal on Budgeting. – 2014. – Vol. 13, № 2. – P. 81–122.
12.	 Scully G. W. What Is the Optimal Size of Government in the United States? – Dallas: National Center for 

Policy Analysis, 1994. – NCPA Policy Report № 188.
13.	 Tanzi V., Schuknecht L. Public Spending in the 20th Century: A Global Perspective. – Cambridge: 

Cambridge University Press, 2000. – 291 p.
14.	 Wagner A. Grundlegung der politischen Oekonomie. – 3. Aufl. – Leipzig: C. F. Winter, 1892–1893.



Manzilimiz: Toshkent shahar, Mirzo Ulug‘bek tumani 
Kumushkon koʻchasi, 26-uy. 

Jurnal sayti: https://yashil-iqtisodiyot-taraqqiyot.uz

2026. № 7/2

Ingliz tili muharriri: Feruz HAKIMOV
Musahhih: Zokir ALIBEKOV 
Sahifalovchi va dizayner: Hasan MAQSUDOV

 © Materiallar koʻchirib bosilganda ““Yashil” iqtisodiyot va taraqqiyot” jurnali manba sifatida 
koʻrsatilishi shart. Jurnalda bosilgan material va reklamalardagi dalillarning aniqligiga muallifl ar 

ma’sul. Tahririyat fi kri har vaqt ham muallifl ar fi kriga mos kelamasligi mumkin. Tahririyatga 
yuborilgan materiallar qaytarilmaydi.

Jurnalga istalgan payt quyidagi rekvizitlar orqali obuna boʻlishingiz mumkin. Obuna boʻlgach, 
@iqtisodiyot_77 telegram sahifamizga toʻlov haqidagi ma’lumotni skrinshot yoki foto shaklida 
joʻnatishingizni soʻraymiz. Shu asosda har oygi jurnal yangi sonini manzilingizga joʻnatamiz.

Mazkur jurnalda maqolalar chop etish uchun quyidagi havolalarga
maqola, reklama, hikoya va boshqa ijodiy materiallar yuborishingiz mumkin. 

Materiallar va reklamalar pullik asosda chop etiladi. 
El.Pochta: sq143235@gmail.com

Bot: @iqtisodiyot_77
Tel.: 93 718 40 07

““Yashil” iqtisodiyot va taraqqiyot” jurnali 03.11.2022-yildan 
Oʻzbekiston Respublikasi Prezidenti Adminstratsiyasi huzuridagi

Axborot va ommaviy kommunikatsiyalar agentligi tomonidan
№566955 reyestr raqami tartibi boʻyicha roʻyxatdan oʻtkazilgan.

Litsenziya raqami: №046523. PNFL: 30407832680027


